
ᑕᐃᒃᓱᒪᓂᑐᖄᓗᒃ ᐊᑐᓚᐅᖅᑐᓂᒃ, ᓄᓇᓕᖕᒥᐅᑦ  
ᐊᐅᓪᓛᓚᐅᖅᐳᑦ ᐊᖑᓇᓱᒡᕕᖕᒧᑦ ᐊᓯᐊᓄᑦ. ᐃᑳᕐᓂᐊᖅᑐᑎᒃ 
ᐃᒪᕐᒥᒃ, ᖃᔭᐃᑦ ᑲᑎᑕᐅᓯᒪᓪᓗᑎᒃ ᕿᓚᒃᑕᐅᓯᒪᓚᐅᖅᑐᑦ. 
ᐃᓄᒐᓛᓘᓚᐅᖅᑐᑦ, ᐃᑭᒪᕕᑭᑦᑑᓪᓗᑎᒡᓗ ᑖᒃᑯᓂᖓ ᖃᔭᕐᓂᒃ 
ᑲᑎᖖᒐᔪᓂᒃ. 





ᓄᓇᓕᖕᓂ, ᓂᕕᐊᖅᓯᐊᑯᓗᒃᑕᖃᓚᐅᖅᐳᖅ ᐊᑎᓕᖕᒥ  
ᓄᓕᐊᔪᖕᒥᒃ. ᑲᒪᒋᔭᐅᓚᐅᖏᑦᑐᖅ, ᐊᖏᔪᖅᑳᖃᓚᐅᖏᑦᑐᖅ 
ᐃᓚᔮᖃᕐᓇᓂᓗ. ᐃᓕᐊᕐᔫᓚᐅᕐᒪᑦ. ᐃᑭᖃᑕᐅᓪᓗᓂ  
ᖃᔭᓄᑦ ᐊᐅᓪᓚᕋᓱᐊᖅᑎᓪᓗᒋᑦ ᓄᓇᖅᑲᑎᖏᑦ.

“ᐃᓂᒃᓴᖃᖏᑦᑐᑎᑦ,” ᓄᓇᖅᑲᑎᖏᑦ ᐅᖃᖅᐳᑦ. ᑎᒍᔭᐅᓪᓗᓂ 
ᐃᒋᑕᐅᕗᖅ ᐃᒫᓄᑦ.





ᓄᓕᐊᔪᒃ ᖃᔭᕐᒧᑦ ᑎᒍᒥᐊᕆᐊᕋᓗᐊᖅᑐᓂ, ᐊᒡᒐᖏᑦ ᓇᑲᑕᐅᕗᑦ. 
ᐳᐃᔾᔭᕈᓐᓇᕐᓇᓂ ᐊᒡᒐᖃᖏᓐᓇᒥ, ᐃᒫᓄᑦ ᑭᕕᕗᖅ. 

ᐊᒡᒐᖏᑕ ᐃᓄᒐᖖᒍᐊᕕᓂᖏᑦ ᐃᒫᓂ ᐆᒻᒪᖅᐳᑦ. ᓇᑦᑎᕈᖅᑐᑎᒃ.





ᓄᓕᐊᔪᕐᓕ ᓇᖕᒥᓂᖅ ᐃᖅᑲᖓᓄᑦ ᑭᕕᕗᖅ. ᑕᐃᑲᖖᒐᓂᑦ 
ᐃᒫᓂ ᒥᖅᑯᓕᖕᓄᑦ ᐊᓈᓇᐅᓕᕐᓂᖅᐳᖅ. ᐊᐅᓚᑦᑎᔨᒋᔭᐅᓪᓗᓂ. 
ᐊᐅᓪᓚᑦᑎᔨᒋᔭᐅᓕᖅᑐᓂᓗ ᓄᓇᒥ ᐆᒪᔪᓄᑦ, ᐊᒡᓛᑦ. 
ᐊᐅᓚᑦᑎᔨᒋᔭᐅᓕᖅᑐᓂ ᐃᓄᓕᒫᓄᑦ ᐊᖑᓇᓱᒃᑕᐅᕙᒃᑐᓄᑦ.

ᑕᐃᒪᐃᑎᓪᓗᒍ ᐱᔪᓐᓇᕐᓂᓕᐊᓘᓕᓚᐅᖅᐳᖅ ᐃᓄᖕᓄᑦ. 
ᑲᑉᐱᐊᒋᔭᐅᒻᒪᕆᓕᖅᑐᓂ ᓴᖖᒋᓛᖑᓪᓗᓂᓗ ᑕᕐᓂᓂᑦ.





ᐅᖃᐅᑕᐅᓲᖑᕗᖅ ᓄᓕᐊᔪᒃ ᐃᒡᓗᖃᖅᑐᖅ 
ᐃᒪᕕᐅᑉ ᐃᖅᑲᖓᓂ. ᖃᐅᔨᒪᔪᖅ ᐃᓄᐃᑦ 
ᖃᓄᐃᓕᐅᖅᐸᖕᒪᖔᑕ. ᐱᔭᕆᐊᖃᖖᒋᑕᒥᓂᒃ 
ᐱᓕᕆᓕᕌᖓᑕ, ᐊᑭᓂᐊᓲᖏᑦ ᐃᔨᖅᑐᒋᑦ 
ᐆᒪᔪᐃᑦ ᐊᖑᓇᓱᒍᓐᓇᐃᓪᓕᓂᐊᕐᒪᑕ.





ᑕᐃᒪᐃᑦᑕᕌᖓᑕ, ᐊᔪᖏᓐᓂᓕᐊᓗᖕᒥᒃ ᖃᐅᔨᒃᑲᐃᓲᖑᕗᑦ 
ᐊᖓᒃᑯᕐᒥᒃ ᐊᐱᕆᔭᖅᑐᕐᓂᐊᖅᑐᒥᒃ ᓄᓕᐊᔪᖕᒥ ᓴᒃᑯᑦᑎᖁᓗᒍ 
ᐆᒪᔪᓂᒃ. ᐃᓚᖏᑦ ᐊᖓᒃᑯᐃᑦ ᐃᑲᔪᖅᑎᖓᓂᒃ ᐅᐸᒍᑎᑦᑎᓲᖑᕗᑦ 
ᓄᓕᐊᔫᑉ ᐊᖏᕐᕋᖓᓄᑦ ᓴᐃᒻᒪᖅᓴᕆᐊᖅᑐᕐᓗᒍ.

ᐊᓯᖏᑦ ᐊᖓᒃᑯᐃᑦ ᓇᖕᒥᓂᖅ ᐊᖏᕐᕋᖓᓅᓲᖑᕗᑦ.





ᐃᓚᖏᑦ ᐊᖓᒃᑯᐃᑦ ᓄᓕᐊᔪᖕᒥᒃ ᓂᒃᓯᒃᓯᒋᐊᓲᖑᕗᑦ 
ᓴᖅᑭᑎᑦᑐᒪᓪᓗᒍ. ᓴᒃᑯᑕᐃᓐᓇᓲᖓ ᐆᒪᔪᓂᒃ ᑭᓯᐊᓂ 
ᓴᒃᑯᑦᑎᓂᐊᕐᓂᕋᕌᖓᑦ. 

ᑕᐃᒫᒃ ᑭᓯᐊᓂ ᐊᖓᒃᑰᑉ, ᐃᓄᑐᐃᓐᓇᐅᔪᖅ, 
ᓵᓚᒋᔪᓐᓇᖅᓯᖃᑦᑕᖅᑕᖓ ᐃᒪᐅᑉ ᑕᕐᓂᐊᓗᐊ ᐃᓄᐃᑦ 
ᐱᕐᓕᕋᕐᓂᐊᖏᒻᒪᑕ.





ᐊᓯᖏᑦ ᑲᑉᐱᐊᓇᖅᑐᑦ 
ᐆᒪᔪᑦ ᓄᓕᐊᔫᑉ ᐃᒡᓗᖓᓂᒥᐅᑕᐅᕗᑦ. 
ᐊᑕᐅᓯᖅ ᓄᓕᐊᔫᑉ ᐹᖓᓂᒃ 
ᖃᐅᔨᓴᖅᑎᐅᕗᖅ. ᖃᐅᔨᓴᖃᑦᑕᖅᑐᖅ 
ᐃᓄᖕᓂᒃ ᖃᐅᔨᕙᒃᑐᓂᒋᓪᓗ 
ᐱᓕᕆᔭᕆᐊᖃᖖᒋᑕᒥᓂᒃ ᐱᓕᕆᔪᑦ, 
ᓂᖖᒐᒃᑎᑦᑎᔪᓐᓇᕐᒪᑕ ᓄᓕᐊᔪᖕᒥᒃ. 

ᖃᐅᔨᔭᓕᒫᖏᓐᓂᒃ ᓄᓕᐊᔪᒃ ᐅᖃᐅᑎᓲᕆᕚ. 
ᑲᑉᐱᐊᓵᕆᓲᖑᒋᕗᖅ ᐊᖓᒃᑯᐃᑦ 
ᐳᓛᕆᐊᕋᓱᐊᓕᕌᖓᑕ.





ᕿᕐᓂᐊᓗᖕᒥᒃ ᕿᒻᒥᑯᒃᓱᐊᓗᒃᑕᖃᕆᕗᖅ 
ᐃᓄᖕᓂᒃ ᐃᒡᓗᒨᕋᓱᐊᖅᑐᓂᒃ 
ᑲᑉᐱᐊᓵᕆᓲᕐᒥᒃ. ᐊᖕᒐᒃᑯᓪᓚᕆᐊᓗᐃᑦ 
ᑭᓯᐊᓂ ᐊᖅᑯᓵᕈᓐᓇᖅᑕᖓᑦ. 

ᓱᕈᓯᕐᒥᒃ 
ᓄᓕᐊᔪᒃᑯᓐᓂᒥᐅᑕᖅᑕᖃᕆᕗᖅ; 
ᑕᐃᔭᕐᒥᒃ ᐅᖕᒑᖅ, ᐃᒫᒃ ᑕᐃᔭᖅ, 
“ᓄᑕᕋᖅᑎᑐᑦ ᕿᐊᓲᖅ.” 
ᓄᑕᕋᖅ ᑎᒡᓕᒐᐅᓚᐅᖅᓯᒪᔪᖅ 
ᐊᓈᓇᖓ ᓯᓂᒃᑎᓪᓗᒍ ᐅᐃᖓ 
ᐊᖑᓇᓱᒋᐊᖅᓯᒪᑎᓪᓗᒍ.





ᑕᕝᕙᑐᐊᖅ ᖃᐅᔨᒪᔭᕗᑦ ᓄᓕᐊᔫᑉ ᒥᒃᓵᓄᑦ, ᐃᒪᐅᑉ 
ᑕᕐᓂᖓ. ᓱᓕᒐᓗᐊᖅᑎᓪᓗᒍ ᐃᓄᖕᓄᑦ ᓇᑦᑎᕐᓂᒃ ᑐᓂᓯᓲᖅ, 
ᐅᔾᔨᖅᓱᑦᑎᐊᖏᓐᓇᖅᑐᖅ ᒪᓗᒍᓱᒃᑐᓂᓗ. ᐃᖅᑲᐅᒪᒐᒥ 
ᖃᓄᐃᓕᐅᖅᑕᐅᕙᓚᐅᕐᒪᖔᕐᒥ ᐃᓄᖕᓄᑦ ᓄᓇᒥᐅᑕᐅᑎᓗᒍ.





ᐅᓇ ᐅᓂᒃᑳᖅ ᓈᓗᖏᐊᒦᖖᒑᖅᑐᖅ, ᐃᓄᒃ ᓇᑦᑎᓕᖕᒥᐅᑕᖅ. ᓇᑦᑎᓕᖕᒥᐅᑦ 
ᓄᓇᕘᑉ ᐱᖓᓐᓇᖅᐸᓯᐊᓃᑦᑐᖅ.

ᓈᓗᖏᐊᑉ ᐅᓇ ᐅᓂᒃᑳᕆᓚᐅᖅᓯᒪᔭᖓ ᖃᐅᔨᓴᖅᑎᒧᑦ ᐊᑎᓕᖕᒧᑦ ᑯᓅᑎ 
ᕌᔅᒥᐅᓴᓐ, ᐅᑭᐅᖅᑕᖅᑐᒃᑯᑦ ᓇᕈᔪᕕᓂᖅ ᐊᕐᕌᒍᑦ ᕿᐱᑕᐅᓗᐊᖅᑐᑦ ᐊᓂᒍᖅᑐᑦ. 
ᐃᓄᐃᑦ ᐅᓂᒃᑳᑐᖃᖏᓐᓂᒃ ᑎᑎᕋᖅᐸᓪᓕᐊᖃᑦᑕᕐᓂᕐᒪᑦ, ᐊᒻᒪᓗ ᐊᓯᖏᓐᓂᒃ 
ᑐᓴᖅᑕᖏᓐᓂᒃ ᖃᓄᖅ ᐃᓄᐃᑦ ᐃᓅᓲᖑᒻᒪᖔᑕ.



ᐃᓄᐃᑦ ᑕᐃᒃᓱᒪᓂ ᑎᑎᕋᖅᓯᒪᕙᓚᐅᖏᒻᒪᑕ. ᐅᓂᒃᑳᓂᒃ ᑐᓴᕋᑦᓴᓂᓪᓗ ᐅᓂᒃᑳᑎᒍᐃᓐᓇᖅ 
ᐱᕙᓚᐅᕐᒪᑕ. ᑎᑎᕋᕈᓐᓇᖏᓐᓇᒥᒃ, ᐃᖅᑲᐅᒪᔭᕆᐊᖃᖃᑦᑕᓚᐅᖅᑐᑦ ᐅᓂᒃᑳᓂᒃ 
ᖃᐅᔨᒪᔭᖏᓐᓂᒡᓗ ᑐᓴᖅᑕᕕᓂᕐᒥᓂᒃ. ᑕᐃᒫᒃ ᑐᓴᖅᑕᐅᑎᓐᓂᐊᓕᕐᒥᒐᒥᒋᑦ ᓱᕈᓯᕐᓄᑦ  
ᐃᖅᑲᐅᒪᔭᐅᓛᕐᒪᑕ. ᑕᓐᓇ ᑕᐃᔭᐅᓲᖅ “ᖃᓂᒃᑯᑦ ᐊᑐᓚᐅᖅᑐᓂᒃ ᐅᓂᒃᑳᕐᓂᖅ.”



ᐅᑭᐅᖅᑕᖅᑐᒥ ᓄᓇᖅᑲᑎᒌᖏᑦᑐᑦ ᐊᔾᔨᒌᖏᑦᑐᓂᒃ ᐅᓂᒃᑳᖃᓲᖑᕗᑦ 
ᑖᒃᓱᒥᖓ ᐅᓂᒃᑳᒥᑦ. ᐃᒪᐅᑉ ᐆᒪᔪᖏᑕ ᐊᕐᓇᖓᑦ ᐱᒻᒪᕆᐅᓯᒪᔪᖅ ᐃᓄᐃᑦ 
ᐅᓂᒃᑳᖅᑐᐊᖏᓐᓂᑦ. ᐊᔾᔨᒌᖏᑦᑐᓂᒃ ᑕᐅᔭᐅᔾᔪᓯᖃᓲᖑᕗᖅ ᐊᑎᕐᓂᒃ ᓲᕐᓗ: 
ᓄᓕᐊᔪᒃ, ᓴᓐᓇ, ᐊᒻᒪᓗ ᑕᑲᓐᓈᓗᒃ ᐃᓚᐃᓐᓇᕆᕙᐃᑦ. 

ᓄᓕᐊᔪᒃ ᐱᒻᒪᕆᓪᓚᕆᐊᓘᕗᖅ ᓲᖃᐃᒻᒪ ᐃᒪᐅᑉ ᒥᖅᑯᓕᖏᓐᓂᒃ ᐊᐅᓪᓚᑦᑎᒻᒪᑦ, 
ᓲᕐᓗ, ᓯᖅᑯᓖᑦ, ᓴᖅᐱᓖᑦ, ᐊᐃᕖᓪᓗ. ᐅᓂᒃᑳᑦ ᐃᓚᖏᓐᓂᒃ, ᐅᖃᓕᒫᕋᑖᖅᑕᖅᑎᑐᑦ, 
ᐅᖃᐅᑕᐅᓲᖑᒋᕗᖅ ᐊᐅᓚᑦᑎᔪᖅ ᓄᓇᐅᑉ ᐆᒪᔪᖏᓐᓂᒃ, ᓲᕐᓗ ᑐᒃᑐᑦ ᐅᒥᖕᒪᐃᓪᓗ. 
ᐃᓄᐃᑦ ᐆᒪᔪᓂᒃ ᑖᒃᑯᓂᖓ ᐊᑐᓪᓚᕆᖕᒪᑕ. ᐆᒪᔪᖅᑕᖃᖏᑉᐸᑦ ᐊᖑᓇᓱᒐᒃᓴᓂᒃ, 
ᐱᕐᓕᕋᔭᕐᒪᑕ. ᑕᐃᒪᐃᒻᒪᑦ ᐱᒻᒪᕆᐅᕗᖅ ᓄᓕᐊᔪᒃ ᖁᕕᐊᓱᒃᑎᑦᑕᕆᐊᖃᕐᓂᖓ 
ᓈᒻᒪᒃᓴᕈᓐᓃᖅᑎᑦᑕᐃᓕᒪᓗᒍ.





ᖃᐅᔨᒋᐊᕆᑦ ᐅᓂᒃᑳᑦᑎᐊᕚᓗᖕᒥᑦ ᖃᓄᖅ ᐊᕐᓇᑐᐃᓐᓇᑯᓗᒃ ᐊᕐᓇᕆᔭᐅᓕᕐᓂᕐᒪᖔᑦ 
ᐃᒪᐅᑉ ᐆᒪᔪᖏᓐᓄᑦ.

ᐅᖃᓕᒫᒐᖅ ᐅᓇ ᑕᑯᑎᑦᑎᒋᐊᖅᐳᖅ ᐃᓄᐃᑦ ᐅᒃᐱᕆᔭᑐᖃᖓᓂᑦ ᓄᓕᐊᔪᖕᒥ, ᐅᓂᑳᖅᑐᐊᑐᖃᖅ ᐊᕐᓇᖓᑦ ᐃᒪᐅᑉ 
ᐆᒪᔪᖏᑕ. ᐅᓂᒃᑳᖅ ᓄᓕᐊᔪᒃ ᐃᓕᓴᐃᔪᖅ ᓱᕈᓯᕐᓂᒃ ᐅᓪᓗᒥ ᐊᒡᓛᑦ ᐃᒃᐱᒍᓱᒃᑎᐊᕆᐊᖃᕐᓂᕐᒥᒃ ᓯᓚᒥ. 

Discover the amazing story of how an ordinary girl became the mother 
of sea mammals. This book shares the traditional Inuit myth of Nuliajuk, the 
legendary mother of sea mammals. The story of Nuliajuk teaches children 
even today how important it is to respect nature.


